
Svar på spørsmål om korleis sikre tilgjengeleg kollektivtilbod til elevar

I møteprotokollen frå utval for miljø og samferdsel 10–11.02.16 er teke inn følgjande spørsmål frå 
representanten Geir Angeltveit (V):

"Spørsmålet mitt går på kva planar Skyss og opplæringsavdelinga i fylkeskommunen har framover
for å sikra at det er tilgjengelege kollektivtilbod i fylket for å trygga reell valmogelegheit for
elevane, særskild framover i høve strukturendringar i linjene ved skulane.

Bakgrunn og eksempel:
Når fylket legg opp til å samle ein del studieretningar på færre skular i åra framover, vil det krevje
at transporttilbodet vert lagt til rette på ein måte som gjer det mogleg for elevane å reise dit dei vil
på ein enkel og rask måte. Både skule- og kollektivtilbodet må tilpassast Bergensregionen sine
behov nettopp som ein region, der desse tilboda heng saman og støttar opp om kvarandre. Med
utgangspunkt i dette meiner me at ein må ha fokus på å gjere det lett for elevar å reise på tvers av
kommunegrenser for å søkje det studietilbodet dei ønskjer. For Osterøy vgs betyr det konkret at
det må finnast ein buss som kan hente og bringe elevar frå Arna, og køyre dei via
Arnanipatunnelen og Tirsåstunnelen til Lonevåg på Osterøy. Dette vil gjere at fleire av
Hordalandselevane kan nyte godt av eit framtidsretta og spennande tilbod ved Osterøy VGS.

Ved Osterøy vidaregåande skule har Hordaland fylkeskommune studietilbod som ein ikkje finn så
mange andre stader. Skulen tilbyr mellom anna elektrofag, teknikk og industriell produksjon, i
tillegg til design og handverk, helsefag og vanleg studieførebuande fag. Tilbodet ved skulen er blitt
omtalt som nyskapande, og viser at robotar ikkje lenger berre er science fiction. Skulen har eit
godt samarbeid med det lokale næringslivet, og dette har resultert i eit kompetansesenter for CNC
og robot. I prosjektet «Kompetanseutvikling i CNC og robotnæringsmiljøet i Hordaland», støtta av
Innovasjon Norge, skal Osterøy vidaregåande skule utvikle etter- og vidareutdanningstilbod.

Spisskompetansen og studietilbodet ved Osterøy VGS er sjølvsagt interessant for elevar frå andre
kommunar enn berre Osterøy. Det må vere viktig for Hordaland fylkeskommune å jobba for at ein
større del av Bergensregionen kan nytte seg av dette gode tilbodet. Dessverre er busstilbodet til
og frå skulen lite tilrettelagt for nettopp dette, og mange ungdommar kjenner seg hindra frå å søke
skuleplass ved Osterøy VGS fordi tilbodet om skuleskyss ikkje er godt nok. Skulen har i dag fleire

elevar frå Samnanger, Vaksdal og Arna. Dei reiser no først til Arna, og har deretter tilbod om buss
som tek om lag ein time frå Arna til Lonevåg på Osterøy – ein tur som normalt tek 20 minutt.
Rutebussen dei må følgje unngår tunnelane, og går rundt heile Garnes og langs den smale og
rasfarlege gamlevegen frå Osterøybrua til Haus. Det vert meldt at bussen er som oftast heilt full –
ofte med ståplassar.

Situasjonen er opplevd å vere så vanskeleg at lærarar ved skulen sjølv har henta elevar i Arna.
Elevrådet har freista å løfte fram saka, og skulen har meldt sine behov til Skyss, utan at dette har
ført til tiltak. Dei tiltaka bør no koma."

Skyss vurderer og behandlar søknader som skoleskyss opp mot gjeldande regelverk for å avgjere retten til 
skoleskyss. Søknader om skoleskyss til enten bruk av kollektivtransport eller drosjetransport vert vurdert 
opp mot eksisterande kollektivtilbod eller eit mogleg kollektivtilbod og gjeldande reglar for gjennomføring av 
ei skolereise. Det er eit mål å tilby elevane eit formålstenleg tilbod innanfor dei rammer og reglar som gjeld 
og som også er kostnadseffektivt for fylkeskommunen.

Elevar i vidaregåande skole som er innanfor den såkalla sona for ungdomsbillett må kjøpe ungdomsbillett 
for å nytte denne for å reise med kollektivtransport til/frå skolen, og er unntatt retten til gratis skoleskyss. 
Fylkesmannen gjev kvart år etter søknad dispensasjon frå plikta til å sørgje for gratis skoleskyss etter § 7-2 i 
opplæringslova. I sona for ungdomsbillett må det eksistera ein rabattert billett samt eit kollektivtilbod på dag- 
og kveldstid alle dagar.

Kor elevar vel å gå på vidaregåande skole i forhold til kvar dei bur endrar seg litt frå år til år. Skyss har 
jamlege møter med opplæringsavdelinga der ulike problemstillingar knytt til skoleskyss er tema.

For skolereiser til og frå Osterøy VGS blir søknader om gratis skoleskyss vurdert innanfor gjeldande 
regelverk. Bruk av eksisterande kollektivtilbod vert vurdert opp mot reglane for gjennomføring av ei 
skolereise inkludert reglar for reise- og ventetid. Dersom reise- og ventetida skal reduserast må ein enten 
leggje om kollektivtilbodet, setje inn fleire avgangar i kollektivtilbodet eller tilby transport med drosje. Det å 
leggje om kollektivtilbodet slik at elevane får redusert reisetid og kjem tettare på skolestart/skoleslutt er 
vurdert til å ha større ulemper for andre reisande som nyttar tilbodet. Fleire avgangar med kollektivtilbodet 
eller transport med drosje er vurdert til å ikkje kunne gjennomførast innanfor gjeldande økonomiske 
rammer.


